
Sa ou dwe konnen sou sante bouch ou

Yon bouch ki an sante se kle pou yon kò ki an sante! Kenbe bouch ou an sante kapab ede w 
anpeche kari dantè, pèt dan, maladi jansiv ak movèz alèn. Yon bouch ak dan ki an sante ede 
granmoun ak timoun manje, pale epi souri egalman. Sa ranfòse konfyans ak byennèt jeneral tèt ou.

Kijan pou Kenbe Dan W an Sante
Pou granmoun
Kòz prensipal ki fè nou pèdi dan lè n ap pran laj se maladi jansiv ak kari 
dantè. Pou kenbe dan w an sante epi ede anpeche pèt dan:

• Bwose dan w ak jansiv ou ak yon bwòs dan ki gen pwal mou omwen de 
fwa pa jou ak yon pat dantifris ki gen fliyò.

• Sèvi ak fil dantè chak jou pou netwaye fant dan w yo. Si w gen 
pwoblèm pou itilize fil dantè, eseye sèvi ak pòt-fil (floss holders), bwòs 
oubyen pik entèdantal (pou fant dan yo).

• Limite goute sikre yo pandan jounen an. Evite bwason ki gen sik, men 
si w konsome yo, limite yo nan repa sèlman. Chwazi dlo tiyo ki gen 
fliyò chak fwa sa posib.

• Vizite dantis ou omwen yon fwa chak ane. Menm si w pa gen dan, vizit 
regilye kay dantis trè enpòtan pou kenbe bouch ou an sante epi tcheke 
si gen nenpòt pwoblèm. Yon egzamen oral kapab detekte kansè bonè, 
oubyen menm anvan li devlope - lè sa li pi fasil pou trete. 

• Al wè dantis ou touswit si w remake gen dan ki souke, si w ap senyen lè 
w ap bwose dan w, si jansiv yo wouj e anfle, oubyen nenpòt lòt 
chanjman dwòl.

• Si w mete pwotèz dantè, kenbe yo pwòp epi rapòte nenpòt chanjman 
nan ajisteman yo bay dantis ou. Retire pwotèz dantè w yo anvan w al 
dòmi lannwit. Pou aprann plis bagay sou kijan pou pran swen pwotèz 
dantè w yo, vizite health.ri.gov/oral-health/information/older-adults 

Pandan gwosès
Vizite dantis la omwen yon fwa anvan akouchman. Swen dantè san danje 
epi yo rekòmande l pou yon gwosès ki an sante. Li ede kenbe bouch ou an 
sante epi anpeche pwoblèm dan ak jansiv ou. Li ede pwoteje sante tibebe 
w la tou. Pou aprann plis bagay sou sante bouch pandan gwosès, vizite  
teethfirstri.org.

Kijan pou Kenbe Dan Pitit Ou yo an Sante
Pou tibebe yo
Premye dan yon timoun enpòtan! Yon vizit bonè kay dantis kapab ede 
anpeche pwoblèm  epi devlope bon abitid. Pran yon randevou kay dantis 
pou pitit ou a anvan premye anivèsè li. Dantis la ap tcheke pou kari dantè 
ak lòt pwoblèm epi l ap montre w kijan pou w pran swen dan pitit ou a.

https://health.ri.gov/oral-health/information/older-adults
https://teethfirstri.org/


Bon nitrisyon ak bon jan alimantasyon enpòtan anpil tou pou fòme dan ki 
an sante pandan premye ane tibebe w la.
Pou anpeche sik rete sou dan tibebe w la:

• Sèvi sèlman ak lèt tete, lèt an poud, oswa dlo nan bibwon tibebe w la
• Pa janm mete tibebe w la dòmi ak yon bibwon oswa yon boutèy ki gen 

ti bouchon (sippy cup)
• Netwaye dan ak jansiv tibebe w la apre chak fwa ou ba l manje

Pou timoun ak adolesan 
• Anseye pitit ou a kijan pou l bwose dan l epi pase fil dantè.
• Mennen pitit ou a kay dantis de fwa pa ane pou netwayaj ak egzamen.
• Pale ak dantis pitit ou a pou konnen si sele dantè yo se yon bon chwa 

pou pitit ou a.
• Limite goute sikre yo pandan jounen an. Chwazi goute ki bon pou 

sante, tankou legim ak nwa kokoye, pou anpeche kari dantè. Evite 
bwason ki gen sik, men si w konsome yo, limite yo nan repa sèlman. 
Chwazi dlo tiyo ki gen fliyò chak fwa sa posib, paske li ranfòse dan yo.

Pou plis konsèy, vizite  teethfirstri.org 

Jwenn Èd Swen Dantè
Li enpòtan pou jwenn swen dantè ou bezwen an. Vizit regilye kay dantis kapab ede w kenbe 
bouch ou an sante epi anpeche pwoblèm ki pi grav ki kapab koute chè ak dan epi jansiv ou yo.

• Pou jwenn èd, asirans dantè ak swen dantè gratis oswa a pri abòdab, rele 2-1-1 oswa 
kontakte yon klinik sekirite dantè. Klinik sa yo bay swen dantè pou moun Rhode Island ki gen 
RIte Smiles, Medicaid, asirans prive, oswa ki pa gen asirans. Konsilte 
health.ri.gov/oral-health/find-dental-care pou yon lis klinik sekirite dantè. Si w ap resevwa swen 
medikal nan yon sant sante kominotè, mande si yo ofri swen dantè  tou. 

• Chèche konnen si gen asirans dantè ki disponib nan travay ou pou ou menm ak fanmi 
w. Si asirans dantè pa disponib nan travay ou, aprann kijan pou achte yon kouvèti asirans nan 
healthsourceri.com/dental. Lè w gen asirans dantè, li pi fasil pou fanmi w jwenn sèvis prevantif 
ak swen regilye lè w bezwen li.

Fè Sante Bouch yon Priyorite
Pran yon randevou pou yon vizit dantè prevantif pou 
ou menm ak fanmi w jodi a. Epi sonje byen—bon 
abitid kòmanse lakay ou. Souri ou vo lapèn!
Pou plis konsèy, vizite health.ri.gov/healthysmiles. 

Li enpòtan pou w jwenn swen nesesè pou rete 
an sante. Si w gen kesyon jiridik konsènan dwa 
imigran yo pou yo jwenn aksè konfidansyèl ak 
sèvis swen sante, rele Dorcas International nan 
401-784-8607.

https://teethfirstri.org/
https://health.ri.gov/oral-health/find-dental-care
https://healthsourceri.com/dental/
https://health.ri.gov/healthysmiles

